ПРИЛОЖЕНИЕ
Коми Республикаса Каналан Сӧветӧ
2021 во косму тӧлысь 1 лунсянь лӧддза-номъя тӧлысь 30 лунӧдз
гражданасянь воӧм гижӧда шыӧдчӧмъяс видлалӧм
Коми Республикаса Каналан Сӧветӧ (водзӧ – Каналан Сӧвет) 2021 вося косму тӧлысь 1 лунсянь лӧддза-номъя тӧлысь 30 лунӧдз воис 574 шыӧдчӧм, сы лыдын 443 гижӧда шыӧдчӧм (сы лыдын 406 асшӧр шыӧдчӧм, гражданалӧн ӧтувъяссянь 14 да котыръяссянь 23 шыӧдчӧм).
Став гижӧда шыӧдчӧм лыдысь 387 воис электроннӧй документӧн: Ӧтуввез-водзвежӧс пыр, мый меститчӧма Ӧтуввезйын Каналан Сӧветлӧн официальнӧй сайтын, либӧ электроннӧй пошталӧн официальнӧй инпас вылӧ.

Письмӧясыс воисны республикалӧн дас сизим муниципалитетын олысьяссянь. Медтшӧкыда Каналан Сӧветӧ шыӧдчылісны Сыктывкарын олысьяс (34). Отчётнӧй кадколастын 37 шыӧдчӧм воис странаса мукӧд дінмуысь – Москва, Санкт-Петербург, Волгоград, Воронеж, Ижевск, Калининград, Новосибирск, Оренбург, Уфа, Челябинск, Наро-Фоминск, Москва обласьтса Мытищи да Щелково каръясысь, Волгоград обласьтса Ольховка сиктысь.
Коми Республикаса Каналан Сӧветӧ
2021 вося ІІ кварталын воӧм
гижӧда шыӧдчӧмъяслӧн тематика

Гижӧда шыӧдчӧмъяссӧ видлалӧмыс петкӧдлӧ, мый гражданаӧс медся ёна майшӧдлӧны гӧгӧртас видзӧмкӧд, канмукӧд, йӧзкотыркӧд да политикакӧд йитчӧм юалӧмъяс (на лыдын олан пунктъясӧс социальнӧй да экономика боксянь сӧвмӧдӧмкӧд, канму власьт органъяслӧн, меставывса асвеськӧдлан органъяслӧн да ӧтйӧза организацияяслӧн уджкӧд йитчӧм юалӧмъяс), социальнӧй юкӧнын (йӧзлысь дзоньвидзалун видзӧмын, социальнӧй мынтӧмъяс серти, йӧзӧс могмӧдӧмын, кокньӧдъяс серти юалӧмъяс), оланін да коммунальнӧй овмӧсын юалӧмъяс.
«Интауголь» акционер котыр предприятие бырӧдӧм бӧрын мездмӧм уджалысьяс вӧзйӧны овмӧдны республикаса лунвыв районъясӧ найӧс, кодъяслӧн из шом перъян юкӧнса организацияясын уджалан стажыс 10 воысь абу этшаджык да кодъяс 15 во олісны Ылі Войвыв районъясын. Тайӧ категория йӧзсӧ Ылі Войвыв районъясысь олысьясӧс Коми Республикалӧн лунвыв районъясӧ овмӧдан дінму уджтасӧ пыртӧм отсӧгӧн Инта карын ёна чинас социальнӧй ёсьлуныс, кӧні удж рынокыс дефицитнӧй, оз ло «Интауголь» акционер котыр предприятие бырӧдӧм бӧрын унджык мездмӧм уджалысьӧс уджӧн могмӧдӧмкӧд йитчӧм мытшӧдыс, чинас семьяяслӧн лыдыс, кодъяс сулалӧны Ылі Войвыв районъясысь мӧдлаӧ овмӧдӧм вылӧ ӧчередьын, а сідзжӧ Коми Республикаын кольӧны квалифицируйтӧм уджалысьяс сы вылӧ, медым пӧртны олӧмӧ Россия Федерацияса Арктика мутасъяс туялан да сӧвмӧдан канму уджтасса индӧм мероприятиеяссӧ.
«Чилимдін» муниципальнӧй районса администрация районлӧн Сӧветса локтан сессия дырйи кыпӧдас Чилимдін районса культура уджалысьяслы, кодъяс олӧны сиктъясын, социальнӧя отсалан мераяс дугӧдӧм йылысь юалӧм. Коммунальнӧй услугаясысь мынтысьӧм вылӧ кокньӧдъясыс лоӧны культураын уджалысьяслы дзик ӧти социальнӧя отсалан мераӧн. Сійӧ, мый колӧ уджавны Ылі Войвылын, сьӧкыда воӧдчан районын, шойччан да гажӧдчан лунъясӧ, сэк, кор омӧля могмӧдӧма шылада инструментъясӧн, югзьӧдан да звукӧвӧй аппаратураӧн, сценавывса костюмъясӧн, оз ышӧд босьтчыны тайӧ уджӧ. Культураын уджалысьяс корӧны кольны коммунальнӧй услугаяс вылӧ кокньӧдъяссӧ. Найӧс дугӧдӧм вӧсна лёкмас сиктын уджалысьяслӧн социальнӧй положениеыс, мый оз ло ӧткодь велӧдысьяскӧд да медикъяскӧд, нӧшта на кутас чинны олысьлӧн сідз нин чинысь лыдыс, содас культураын уджалысьяслӧн удж серти миграцияыс, медъёнасӧ том войтырлӧн, кодъяс омӧля кольччӧны сиктъясӧ.
Татшӧм жӧ письмӧ воис и Чилимдін районса культура уджалысьяслӧн профсоюзӧн веськӧдлыссянь, кӧні таысь кыдзи сёрниыс мунӧ и сы йылысь, мый районын культура юкӧнсӧ омӧля могмӧдӧны сьӧмӧн. Та понда сьӧмыс оз тырмы связь услугаяс, уджтасулов вылӧ да с.в.
«Чилимдін районса олысьясӧс социальнӧя доръян шӧрин» Коми Республикаса канму сьӧмкуд учреждениеысь уджалысьяс шыӧдчисны социальнӧй да уджалан гарантияяскӧд, а сідзжӧ социальнӧя доръян уджалысьяслӧн инӧда статускӧд йитчӧм юалӧмъяс серти.
«Россияса корпоративнӧй спорт серти организация» ставроссияса  вынйӧр сӧвмӧдан да спорт серти ӧтйӧза организация дасьтіс «2030 воӧдз период вылӧ Россия Федерацияын корпоративнӧй спорт сӧвмӧдан концепция» проект да корӧ видлавны, сёрнитны да пыртны Странаын спорт сӧвмӧдӧм серти концепцияӧ стӧчмӧдӧмъяс. Шыӧдчысьяслӧн видзӧдлас серти, власьт органъяскӧд ӧтувъя уджыс отсалас ӧдйӧджык да бурджыка збыльмӧдны пуктӧм могъяссӧ, ловзьӧдны да выль ногӧн сӧвмӧдны тайӧ спорт сикассӧ кыдзи массӧвӧй, ёнмӧдны сылысь войтыркостса имиджсӧ да сійӧс пыдди пуктӧмсӧ.
«1 №-а спорт школа» Сыктывкарын Коми Республикаса канму сьӧмкуд учреждениеса быдтасъяслӧн бать-мам корӧны гӧгӧрвоӧдны кадколастъяссӧ, кор бара заводитасны тренируйтчыны Шӧр республиканскӧй стадионса залъясын, мый меститчӧма Первомай улича кузя 76 керкаын; шыӧдчысьяс кӧсйӧны тӧдны, вермас-ӧ спорт школа стадион выльмӧдӧм бӧрын ачыс урчитны тренируйтчӧмсӧ; коляс-ӧ сьӧмкуд подув вылын велӧдчӧмыс; колясны-ӧ спортсменъяслӧн группаясыс да тренеръясыс.
«Полярный волк» Усинск карын единоборство серти военно-спортивнӧй клубӧн юрнуӧдысь юӧртӧ клуб пӧдлалӧм йылысь. Вынсялісны пӧжарысь видзчысьӧм серти выль правилӧяс. На серти цокольнӧй да пӧдвальнӧй жыръясын челядькӧд оз позь нуӧдны некутшӧм нырвизьын занятиеяс. Клубын занимайтчӧ 6 арӧссянь 100 гӧгӧр кага, челядь петкӧдчӧны республика, федеральнӧй да Европа тшупӧда ордйысьӧмъясын.
Сы могысь, медым дзоньтавны Сыктывдін районса Зеленеч сиктсянь Парчӧг грездӧдз 7 километр кузьта туйсӧ Сыктывкарысь олысь вӧзйӧ лӧсьӧдны посёлокъяслы «Дорожный минимум» сьӧм фонд; быд во сетны овмӧдчӧминъяслы «туй картаяс»; сикт овмӧдчӧминса администрация да туйяс дзоньталысь торъя предприятие костын сёрнитчӧмъяс серти сетны оперативнӧй веськӧдлӧмӧ овмӧдчӧминлысь туйяссӧ да сэсся видзӧдны, медым збыльмӧдысьӧн туй видзӧмысь да дзоньталӧмысь кывкутӧм бӧрся; индыны сикт овмӧдчӧминъясса администрацияяслы тӧлын налысь уджсӧ донъялан медшӧр петкӧдласӧн – олысьясӧс шоныдӧн могмӧдӧм, а мукӧд периодӧ – туйяс дзоньталӧм, транспортӧн безопаснӧя ветлӧдлӧм вылӧ найӧс колана ногӧн видзӧм.
Инта карын олысь ань, коді пиыскӧд 1996 восянь сулалӧ Ылі Войвыв районысь бокын, шӧр полосаын, гражданаӧн оланін ньӧбӧм могысь социальнӧй мынтӧм босьтӧм вылӧ учёт вылын, корӧ бырӧдны сылысь инӧдъяс торкалӧмсӧ. Учёт вылысь киритісны сы вӧсна, мый Перым карын эм оланін. Аньлӧн заявление серти писӧ киритісны мынтӧмъяс босьтысь семьяӧ пырысьяс лыдысь, сы вӧсна мый сійӧ лои Перым карын оланінысь 1/2 пай киын кутысьӧн. А 2021 воын учёт вылысь киритісны и шыӧдчысьӧс.
Удора районса Чим сиктысь олысьясӧс майшӧдлӧ сійӧ, мый содіс муниципальнӧй оланін медалӧмысь тарифыс, а сідзжӧ сійӧ, мый пошта вылын оланін да коммунальнӧй услугаясысь квитанция серти йӧзыс мынтысьны оз вермыны сы вӧсна, мый сикт овмӧдчӧминса администрациялӧн пошта юкӧнкӧд сёрнитчӧмыс абу. А сиктсаяслӧн абу позянлуныс ветлӧдлыны районса юрсиктӧ, медым мынтысьны банкын. Ёнджыкасӧ сиктсаясыс – тайӧ олӧма йӧз да пенсионеръяс.
Княжпогост районысь асшӧр уджалысь юӧртӧ чорыд коммунальнӧй шыбласъясысь вывті ыджыд нормативъяс йылысь, мый индӧма Войвывса дінму оператор. Сы могысь, медым чинтыны рӧскодсӧ вӧлі ньӧбӧма ёг чукӧртӧм вылӧ контейнер да медым нуны ёгсӧ сылын тырӧм бӧрын. Но тшӧтъяссӧ арталӧны норматив серти да бӧръя кадӧ сійӧ 2 пӧв ыджыдджык, тшӧтъясын – 9,75 куб.м, а збыльвылас петкӧдӧма сӧмын 1,5 куб.м. 
Сы бӧрын, кор лоис выль могмӧдысь организация «УНИ ПРОФ» ичӧт кывкутана котыр, кутісны воны ыджыдджык тшӧтъяс керкаын ӧтувъя могъяс вылӧ ваӧн могмӧдӧм да электроэнергия серти. Такӧд йитӧдын Сыктывкарысь олысь корӧ шыӧдчыны Россия Федерацияса Федеральнӧй Собраниелӧн Каналан Думаса депутатъяс дорӧ, медым веськӧдлысь организацияяс эз торкавны оланпастэчассӧ вӧдитчан мындаяс кыпӧдан юкӧнын, мый вӧсна олысьяслы колӧ унджык мынтыны.
«Комитет спасения Печоры» ӧтйӧза организация корӧ стӧчмӧдны производство да потребление шыбласъясӧн вӧдитчан юкӧнын Коми Республикалысь мутас схемасӧ, Ухта либӧ Сосногорск районын чорыд коммунальнӧй шыбласъяслӧн полигон улӧ участок планируйтӧмӧн. Экологическӧй организация лыддьӧ, мый колӧ ёг сортируйтан комплекссӧ меститны чорыд коммунальнӧй шыбласъяслӧн полигонкӧд ӧти площадкаын, да корӧ аддзыны ӧнія полигонсянь 10 гӧгӧр километр ылнаын чорыд коммунальнӧй шыбласъяс вылӧ полигон да ёг сортируйтан комплекс вылӧ выль участок, мый лӧсялӧ ӧнія оланпастэчаслӧн корӧмъяслы.
«Ловшы» – тайӧ аслыспӧлӧс проект. Сійӧс кӧсйӧны нуӧдны Коми Республикалы 100 во тыригкежлӧ. Проектыс петкӧдлӧ, мый колӧ видзны Коми войтырлысь оланногсӧ да аслыспӧлӧслунсӧ. Проект олӧмӧ пӧртӧм вылӧ бӧрйисны Кулӧмдін район. Тані аслыспӧлӧс историяыс да культураыс,  тані ловъя на Коми войтырлӧн оланногыс, этнографияыс, тані 70 % олысьыс сёрнитӧ комиӧн. Кулӧмдінсаяс корӧны, медым «Кулӧмдін» муниципальнӧй районлӧн муниципальнӧй юкӧнса администрациялы сетісны позянлун нуӧдны Кулӧмдін сикт артмӧдӧмсянь 375 волы сиӧм гажӧдчан мероприятиеяссӧ санитарнӧй да эпидемиологическӧй мероприятиеясӧ кутчысьӧмӧн.
«ДоброГрад» асшӧрлуна абу коммерческӧй организацияса директор корӧ видлавны юалӧм, мый йитчӧма суйӧрсайса гражданаӧс коронавирусысь дон босьттӧг вакцинируйтӧмкӧд, кодъяс локтӧны республикаӧ пасйыны республикалысь юбилей. Тайӧ ышӧдас суйӧрсайса туристъясӧс волыны республикаӧ, унджык тӧдмавны сы йылысь. Сідзкӧ, кутас сӧвмыны волана туризмыс.
«Инфекция висьӧмъяслӧн иммунопрофилактика йылысь» Федеральнӧй оланпасӧ вежсьӧмъяс пыртӧм йылысь» оланпас балаын вӧзйӧма пыртны Прививкаяслӧн национальнӧй календарӧ коронавирусысь прививкасӧ. Странаса олысьяс корӧны, медым тайӧс эз вӧчны, а сідзжӧ корӧны, медым экспертъяслӧн, ӧтйӧза организацияяслӧн да гражданалӧн участвуйтӧмӧн восьсӧн видлавтӧг эз паськӧдны прививкаяслысь календарсӧ, киритны тайӧ юкӧнын помшуӧмъяс примитӧм вылӧ фармацевтика компанияяслысь тӧдчӧмсӧ.
Торъя каръясын олысьяс сідзжӧ корӧны, медым канму органъяс веськыда босьтісны удждонсӧ, пенсияяссӧ, вуджӧдӧмъяссӧ бумага вылын документъяс серти, уна мога шӧринӧ ыстытӧг да QR-код сеттӧг; вӧзйӧны вуджӧдны мӧдлаӧ шӧр изэрдъяс вылысь Ленинлы, Свердловлы да мукӧд революционерлы памятникъяссӧ да сувтӧдны история памятникъяс, мыйяс вӧліны 1917 воӧдз; сетны уличьяслы выль нимъяс, сетны важ нимъяс; сувтӧны паныд «Россия Федерацияын гражданалысь дзоньвидзалун видзан подувъяс йылысь» федеральнӧй оланпастэчасӧ вежсьӧмъяс пыртӧмлы, мый йитчӧма быдӧнӧс быть вакцинируйтӧмкӧд; паныд «иммунитетлӧн паспорт» пыртӧмлы.
Граждана пырӧдчӧны оланпас лӧсьӧдан уджӧ, сетӧны оланпас пыртӧм серти вӧзйӧмъяс, ыстӧны найӧс Каналан Сӧветӧ гижӧда шыӧдчӧмъясӧн, граждана сетӧны ас сёрниӧн примитігӧн, «гӧгрӧс пызанъяс» да йӧзкотыркӧд видлалӧмъяс нуӧдігӧн. Оланпас пыртан вӧзйӧмъяс петкӧдлӧны, мый  граждана социальнӧя водзмӧстчӧны, пырӧдчӧны йӧзкотырлы тӧдчана мытшӧдъяс разьӧмӧ. Гражданалӧн вӧзйӧмъясӧн зіля вӧдитчӧны выль нормативнӧй инӧда актъяс примитігӧн да йӧзлысь олан ногтуйсӧ кыпӧдӧм могысь вына оланпастэчас бурмӧдігӧн.
ІІ кварталын оланпастэчас бурмӧдӧм могысь, вӧзйӧмъяс серти шыӧдчӧмъяссӧ сиӧма со мыйлы.
165 сюрсысь унджык морт сувтӧны паныд ветеринарнӧй петкӧдласъястӧг пемӧсъяслы хирургия операцияяс нуӧдӧмлы да корӧны сетны гӧлӧс «Пемӧсъясӧс кывкутӧмӧн видзӧм йылысь да Россия Федерацияса торъя оланпастэчас актъясӧ вежсьӧмъяс пыртӧм йылысь» Федеральнӧй оланпасӧ вежсьӧмъяс пыртӧм йылысь» оланпас бала вӧсна, медым этшаджык вӧлі позянлун абу бурдӧдана могъясын збыльмӧдны гортса пемӧсъяслы медицина вӧчӧмторъяс, да ыстыны ассьыс помшуӧмсӧ Экология да гӧгӧртас дорйӧм серти Каналан Думаса комитетӧ.
Уна челядя бать, коді быдтӧ 8 челядьӧс, вӧзйӧ пыртны вежсьӧмъяс «Транспорт вот йылысь» республиканскӧй оланпасӧ, пыртны уна челядя семьяясӧс, кодъяслӧн эм 5 да унджык кага, льготнӧй категорияӧ, киритны семьялысь 1 легкӧвӧй транспорт средство вылӧ вот мынтысьясысь.
Усинск карын олысь ань вӧзйис сетны муниципалитетъясса администрацияяслы инӧд кырымавны медалӧмсӧ медалан сёрнитчӧмъяссӧ кад кежлӧ, кор шӧр олысьыс абу (тӧрасьӧм улын бать-мамтӧм кагалӧн, коді очнӧя велӧдчӧ мӧд карын, да сылӧн эм кага, абу сьӧмыс мынтыны Усинскын муниципальнӧй патераысь коммунальнӧй услугаяссӧ).
Чилимдін районысь боевӧй действиеясса ветеранъяс корӧны содтыны социальнӧя отсалан мераяс сьӧмӧн могмӧдӧмсӧ да вӧзйӧны: бырӧдны учёт вылӧ босьтан кадпас серти дзескӧдӧмъяссӧ да сетны позянлун бӧрйыны, мый кӧсйӧны босьтны олан жыр либӧ сьӧмӧн компенсация; быд во вичмӧдны санаторно-курортнӧя бурдӧдчӧм вылӧ путёвкаяс, шойччанінӧдз да бӧр дон босьттӧг ветлӧмӧн; сетны Россияса став медицина учреждениеын ӧчередьтӧг медицинаӧн могмӧдӧм, сы лыдын канму услугаяслӧн портал либӧ электроннӧй ӧчередь пыр гижӧдчигӧн; пенсия арталігӧн боевӧй действиеясын участвуйтан ӧти лунсӧ лыддьыны стажын куим лунӧн, кодлӧн абу военнӧй либӧ сы дорӧ ӧткодялӧм выслугаяс;  пыртны инӧд сы вылӧ, медым став ветеранлы 55 арӧссянь кадысь водз индісны пӧрысьлун серти пенсиясӧ; содтыны лыддьӧгӧ боевӧй действиеясса ветеранъяслы, кодъяс олӧны аспом секторын да кодъяслӧн эм пач либӧ электричествоӧн аспом ломтысьӧм, оланін да коммунальнӧй услугаясысь компенсация сетӧм, мынтыны пес вылӧ рӧскодысь компенсация; мездыны капитальнӧя дзоньталӧмысь мынтысьӧмысь; вежны патераын телефон медводдзаяс лыдын пуктӧм вылӧ инӧдсӧ мобильнӧй связь услугаясӧн дон босьттӧг вӧдитчӧм вылӧ; ӧткодявны ӧтчыдысь мынтан сьӧм ыдждасӧ овны судзсяна сьӧм мындакӧд вонас 1 абу этшаджыкысь водзӧ вылӧ индексируйтӧмӧн; мездыны 200 вӧв вынйӧр вылӧ ӧти единицаысь транспорт вотысь; сетны позянлун дон босьттӧг ветлыны Коми Республика пасьтала йӧзӧс новлӧдлан, автомашина да кӧрт туй транспортӧн да мукӧдтор.
Инта карса олысь корӧ пыртны вежсьӧмъяс «Коми Республикаын административнӧй кывкутӧм йылысь» 95-РЗ №-а республиканскӧй Оланпаслӧн статьяӧ, коді ӧлӧдӧ луннас шы сетысь устройствоясӧн гораа вӧдитчӧмысь (сусед пыр гораа кывзӧ музыка, та понда кайӧ давление, а нылыс став велӧдчан восӧ оліс наушникӧн).
Челябинск карса олысь ыстіс туявны да босьтны «Ньӧбасьысьлысь инӧдъяс дорйӧм йылысь» Россия Федерацияса Оланпасӧ вежсьӧмъяс пыртӧм йылысь» федеральнӧй оланпас балалӧн оланпас дасьтігӧн сёрнитанторйӧ сы серти, мый йитчӧма вузӧс вылӧ дон урчитӧмкӧд. Федеральнӧй оланпас балалысь концепциясӧ дасьтӧма сы могысь, медым бурмӧдны ньӧбасьысьяслысь инӧдъяс доръян юкӧнын механизмъяссӧ, лӧсьӧдны Россия Федерация пасьтала граждана-ньӧбасьысьясӧн оланпас серти ассьыныс интересъяссӧ да инӧдъяссӧ олӧмӧ пӧртӧм вылӧ ӧткодь да збыль условиеяс. Шыӧдчысьлӧн видзӧдлас серти, вӧзъяна стӧчмӧдӧмъяссӧ примитӧмыс отсалас бурджыка дорйыны налысь интересъяссӧ овмӧс нуӧдысь субъектъяслӧн омӧль уджысь экономикалӧн да йӧзкотырлӧн сӧвман тшупӧдлы лӧсялӧмӧн.
Олысьясӧс чорыд ломтасӧн могмӧдан мытшӧдыс ёся сулалӧ Изьва районса олысьяс водзын, сы вӧсна мый абуӧсь организацияяс либӧ асшӧр уджалысьяс, кодъяслӧн эм позянлун заптыны колана мында пессӧ, медым вобыд могмӧдны сыӧн ньӧбасьысьясӧс. Сійӧс тӧд вылӧ босьтӧмӧн, мый тайӧ Ылі Войвыв район да абу могмӧдӧма биаруӧн, шоныдӧн могмӧдӧмкӧд йитчӧм мытшӧдыс медшӧр да инмӧ олысьяслӧн став социальнӧй юкӧнлы, сы вӧсна мый медуна гражданаыс олӧ пачӧн ломтысян ас керкаын. Пессӧ ас вынӧн заптынысӧ сьӧкыд, сы вӧсна мый абу ставныслӧн юклӧм делянкаясысь пес заптӧм да вайӧм вылӧ техникаыс. Пырджык овлӧ, мый делянкаясыс олан пунктсянь ылынӧсь. Такӧд йитӧдын Изьва районса олысьяс юасьӧны, эм-ӧ позянлун субсидируйтны районса олысьяслы ас керкаяс шоныдӧн могмӧдӧм вылӧ ломтысян брикетъяс ньӧбӧмысь ӧтувъя рӧскод юкӧнсӧ. Тайӧ кокньӧдас йӧзлысь олан условиеяссӧ.
Талун кежлӧ артмӧ сідз, мый бать-мамтӧм да бать-мамлӧн дӧзьӧртӧг кольӧм оз став челядьлы сетны олан жырсӧ, сы вӧсна мый найӧ ас кадӧ (23 арӧсӧдз) эз шыӧдчыны уполномочитӧм органъясӧ лӧсялана заявлениеӧн (абу кутчысьӧма шыӧдчӧмӧн заявление серти быть шыӧдчан ногӧ). Сыктывкарса олысь чайтӧ, мый канмулы колӧ бурджыка дорйыны бать-мамтӧм челядьӧс, кыдзи медся слаб категорияӧс, мый позьӧ збыльмӧдны канмусянь содтӧд ладмӧдӧм отсӧгӧн, да корӧ видзӧдлыны, эм-ӧ позянлун пыртны вежсьӧмъяс «Бать-мамтӧм да бать-мам дӧзьӧртӧг кольӧм челядьлы социальнӧй отсӧг серти содтӧд гарантияяс йылысь» Федеральнӧй оланпаслӧн юкӧнӧ, кӧні бӧръя положениеын урчитӧма бать-мамтӧм челядьлы да бать-мам дӧзьӧртӧг кольӧм челядьлы  олан жыр вылӧ инӧдсӧ кутшӧм-либӧ дзескӧдӧмтӧг (кадколаст да заявление серти быть шыӧдчан юкӧнын).
Странаса торъя каръясын олысьяс водзӧ ысталӧны «гожся кад» бӧр пыртӧм йылысь вӧзйӧмъяс. Торйӧн ёна тайӧ юалӧмыс кыптіс сійӧ кадӧ, кор коронавирус пандемия да энергоресурсъяс вылӧ донъяс содӧм вӧсна лоис кризис. Шыӧдчысьяслӧн видзӧдлас серти, гожся кад вылӧ бӧр вуджӧмыс – тайӧ кризислы паныд мераяс пӧвстысь ӧти, кодӧс позьӧ кокниа пӧртны олӧмӧ. Шыӧдчысьяс вӧзйӧны шыӧдчыны Чуваш Республикаса Каналан Сӧветӧ, Киров обласьтса Оланпас пыртысь Собраниеӧ да мукӧд регионӧ, медым ӧтвыв пыртны Россия Федерацияса Федеральнӧй Собраниелӧн Каналан Думаӧ кадсӧ волӧн кад серти вуджӧдӧм йылысь оланпас балаӧн.
«Мы ЗА перемены» челядя семьяяслы социальнӧй да инӧд боксянь отсӧг сетан да челядьдыр доръян асшӧрлуна абу коммерческӧй организация, Санкт-Петербургса уна челядя семьяяслӧн сӧветса группа да мукӧд водзмӧстчысь, кодъяс дорйӧны челядьдыр да семьяын кӧленаысь кӧленаӧ  вуджӧдан традицияяс да обычайяс юӧртӧны, мый ӧні Ӧтуввезйын челядьлы зіля кӧвъялӧны абу традиционнӧй сексуальнӧй йитӧдъяс да энь-ай рӧд вежӧм серти видзӧдлассӧ, да корӧны сетны гӧлӧс олысьясӧс традиционнӧй оласноглы паныд веськӧдӧм юӧрысь дорйӧм серти оланпастэчас бурмӧдан мераяс вӧсна, ыдждӧдны татшӧм пропагандаысь кывкутӧмсӧ, и абу сӧмын тыр арлыдтӧмъяс пӧвстын; сетны гӧлӧс татшӧм пропагандалысь выль эпизодъяссӧ уголовнӧя мыждан вӧчӧмторъяслӧн категорияӧ пыртӧм вӧсна; урчитны ӧлӧдан контент блокируйтанногъяс; сетны гӧлӧс РФ-са КоАП-ӧ да РФ-са УК-ӧ нормаяс пыртны коланлун йылысь вӧзйӧмъяс вӧсна, кутшӧмъясӧс веськӧдӧма семьяӧс кыдзи оланподулӧн видзан донаторсӧ семьялы паныд пропагандаысь дорйӧм вылӧ;
Республикаса асшӧр уджалысьяс ӧтвылысь шыӧдчӧны да юӧртӧны, мый подулалӧм экономическӧй условиеясыс, кор 2020 воын эмбур вылӧ вот ставкасӧ чинтісны 1 %-ӧдз, колины, но 2021 воын вот ставкасӧ кыпӧдісны кык пӧв. 2020 воын пандемиялы паныд мероприятиеяс дырйи асшӧр уджалысьяслы (торъя йӧзлы) отсӧгсӧ эз сетны, мый понда найӧ веськалісны омӧльджык условиеясӧ сійӧ жӧ бизнес мукӧд петкӧдлысь серти, кодъяс уджалӧны корпоративнӧй формаын (организацияяс), бизнеслӧн рӧскодыс содіс (кӧртымалӧм, коммунальнӧй мынтӧмъяс, эмбур вылӧ вот, страхӧвӧй взносъяс, уджысь мынтысьӧм, чорыд коммунальнӧй шыбласъяс нуӧм вылӧ рӧскод, эпидемиялы паныд мероприятиеяс могмӧдӧм вылӧ ӧтувъя рӧскод – содӧма). Бӧръя кадӧ, мӧдарӧ, корпоративнӧй бизнес серти вот перйӧмыс бурмис асшӧр уджалысьяс серти вот перйӧм серти. Шыӧдчысьяслӧн видзӧдлас серти, татшӧм серпасыс: оз лӧсяв РФ вот кодекслӧн 3 статьяса 1 пунктӧн урчитӧм вот перъян принципъяслы сы йылысь, мый вот индігӧн тӧд вылӧ босьтӧны вот мынтысьлысь вот мынтыны збыльвывса позянлунсӧ; пандемиялы паныд дзескӧдӧмъяс дырйи мунӧ паныд бизнеслы федеральнӧй да дінму тшупӧдын урчитӧм отсӧг сетан уджтаслы да политикалы; абу подулалӧма сійӧс, мый бизнесӧс петкӧдлысь торъя формаяслы (асшӧр уджалысьяс да организацияяс) оз сетны ӧткодь отсӧгсӧ; сэк, кор колӧ кутчысьны абу дугӧдӧм дзескӧдӧмъясӧ, пуктӧ бизнессӧ киссян выйӧ.
Такӧд йитӧдын асшӧр уджалысьяс вӧзйӧны гижны «Коми Республика мутасын организацияяслӧн эмбур вылӧ вот йылысь» Коми Республикаса Оланпаслӧн 2 статьяӧ вежсьӧм пыртӧм йылысь» 24-РЗ №-а Коми Республикаса Оланпассӧ тадзи:
«Вот ставкасӧ вӧрзьӧдны позьтӧм эмбур объектъяс серти, кутшӧмъяс серти вот базаыс урчитсьӧ кыдзи кадастрӧвӧй дон, Россия Федерацияса вот кодекслӧн 380 статьяса 3.1 да 3.2 пунктъясын индӧм объектъяс кындзи, урчитӧны татшӧм мындаын: 
1) организацияяслы, организацияяслӧн вӧрзьӧдны позьтӧм эмбур объектъяс кындзи, кутшӧмъясӧс индӧма тайӧ юкӧнлӧн 2 пунктын, - 2 %; 
2) организацияяслы, кодъясӧс «Россия Федерацияын ичӧт да шӧр предпринимательство сӧвмӧдӧм йылысь» Федеральнӧй оланпас серти пырӧны ичӧт да шӧр предпринимательство субъектъяс лыдӧ да кодъяс сулалӧны Коми Республика мутасын вот органъясын учёт вылын организациялӧн меститчанін серти либӧ сылӧн торъя юкӧдув, 2020, 2021, 2022 воын - 0,5 %, локтан воясын - 1,5 %».
Вермытӧм челядьӧс быдтысь бать-мамлӧн, ментальнӧй да мукӧд торксьӧма 18 арӧсысь ыджыдджык вермытӧмъяслӧн, кодъяслысь интересъяссӧ колӧ петкӧдлыны, ставроссияса организация (ВЧБМСО) юасьӧ, позьӧ-ӧ пыртны дінму лыддьӧгӧ вермытӧм челядь бӧрся, кодъяс олӧны гортын, дӧзьӧритӧм да видзӧдӧм серти услугаяс. Татшӧм услугаыс отсалас бурмӧдны вермытӧм челядьлысь да налӧн бать-мамлысь олӧмсӧ, видзны семьялысь оланногсӧ. Шыӧдчысьяс корӧны видлавны, эм-ӧ позянлун урчитны кыпӧдан коэффициентлысь ыдждасӧ вермытӧм челядьӧс велӧдӧмсӧ сьӧмӧн могмӧдӧмсӧ арталігӧн.
Гражданалӧн шыӧдчӧмъяс лоӧны юӧрлӧн тӧдчана ӧшмӧсӧн, мый колӧ республикаӧс социальнӧй да экономика боксянь сӧвмӧдан юалӧмъяс серти Каналан Сӧветӧн оланпас пыртан помшуӧмъяс примитӧм вылӧ.
2021 вося мӧд кварталын республикаса олысьяслысь оланпас пыртан кык вӧзйӧмсӧ пыртісны Коми Республикаса оланпасъясӧ да ӧтиӧс Каналан Сӧветлӧн шуӧмӧ. Лӧсялана вежсьӧмъяссӧ примитісны Каналан Сӧветлӧн лӧддза-номъя тӧлысся заседание дырйи.
Кӧрткерӧс сиктысь уна челядя семья (10 челядь) юӧртіс, мый налы колӧ семейнӧй транспорт (микроавтобус), медым став челядькӧд ӧтлаын ветлыны шойччыны либӧ рӧдвуж дорӧ. Такӧд йитӧдын Каналан Сӧветлӧн 2021 вося лӧддза-номъя тӧлысь 24 лунся сессиялӧн заседание дырйи пыртӧма «Коми Республикаын олысьяслы социальнӧй отсӧг сетӧм йылысь» Коми Республикаса Оланпасӧ вежсьӧмъяс. На серти семьяяслы, кӧні эм сизим да унджык тыр арлыдтӧм кага, сетӧны отечественнӧй производствоса транспорт средство ньӧбӧм вылӧ 1200000 шайт мында ӧтчыдысь мынтӧм.
Сыктывкарысь «Рассвет» клуб юӧртіс: республикаын бать-мамӧс майшӧдлӧ сійӧс, мый тыр арлыдтӧм челядьлы вузалӧны алкогольтӧм энергетическӧй юанторъяс, да вӧзйис Каналан Сӧветса депутатъяслы выльысь видлавны 18 арӧсӧдз челядьлы алкогольтӧм энергетическӧй юанторъяс вузалӧмсӧ оланпас боксянь дзескӧдӧмсӧ. 2021 вося лӧддза-номъя тӧлысь 24 лунӧ пыртісны вежсьӧмъяс «Коми Республика мутасын алкоголя продукция торйӧн вузалӧм дырйи торъя корӧмъяс да содтӧд дзескӧдӧмъяс урчитӧм йылысь» Коми Республикаса Оланпасӧ да сы могысь, медым видзны тыр арлыдтӧм челядьлысь дзоньвидзалун, дугӧдӧма налы 18 арӧсӧдз алкогольтӧм тонизируйтан юанторъяс вузалӧмсӧ.
Водзджык республикаса медикъяс корисны социальнӧя отсалан мера пыдди сетны киын кутӧмӧ оланінсӧ, кутшӧмӧс сетӧма социальнӧя медалан сёрнитчӧмъяс серти. «Торъя медицина уджалысьясӧс олан жыръясӧн могмӧдӧмкӧд йитчӧм ӧткымын юалӧмъяс йылысь» 2021 во лӧддза-номъя тӧлысь 24 лунӧ республиканскӧй оланпас примитӧмкӧд йитӧдын Коми Республикаса специализируйтӧм канму оланін фондысь служебнӧй олан жыръяс, кутшӧмъясӧс сетӧмаӧсь медицина уджалысьяслы медицина организацияяс, кодъяс пырӧны дзоньвидзалун видзан юкӧнын Коми Республикаса олӧмӧ пӧртысь власьт органлӧн веськӧдлӧм улӧ, коді сетӧ первичнӧй доврачебнӧй, первичнӧй врачебнӧй либӧ первичнӧй специализируйтӧм медико-санитарнӧй отсӧг либӧ регыдъя отсӧг, кутасны сетны дон босьттӧг киын кутӧмӧ индӧм медицина уджалысьяслы 10 во уджалӧм бӧрын.
Каналан Сӧветӧ гражданасянь воис уна шыӧдчӧм (ставнас 605, наысь 276 ним юӧрттӧг). Шыӧдчӧмъясын корӧны сетны отсӧг «Ӧпаснӧй производственнӧй объектъяслӧн промышленнӧй безопасносьт йылысь» 1997 во сора тӧлысь 21 лунся 116-ФЗ №-а Федеральнӧй оланпасӧ вежсьӧмъяс пыртӧм серти оланпас пыртан водзмӧстчӧм вӧсна сійӧ юкӧны, мый йитчӧма прӧмыслӧвӧй мусир проводъяс уджӧдан кадколаст дзескӧдӧмкӧд.
Коми Республикаса Каналан Сӧветлӧн 2021 во лӧддза-номъя тӧлысь 24 лунся VІІ-2/115 №-а шуӧмӧн примитӧма Россия Федерацияса Федеральнӧй Собраниелӧн Каналӧн Дума, Россия Федерацияса Федеральнӧй Собраниелӧн Федерация Сӧвет да Россия Федерацияса Веськӧдлан котыр дорӧ шыӧдчӧм, мый йитчӧма мусир да мусирысь вӧчӧмторъяс перйӧм да нуӧм-вайӧм серти удж збыльмӧдігӧн экологическӧй безопасносьтсӧ могмӧдӧм, а сідзжӧ вӧр-ва видзан мероприятиеяс збыльмӧдӧм да гӧгӧртаслы вӧчӧм лёкторсӧ бергӧдӧм вылӧ экономическӧй механизм лӧсьӧдӧм могысь федеральнӧй оланпастэчас бурмӧдӧмкӧд.
Шыӧдчӧмлӧн медшӧр могӧн лоӧ юалӧмъяс ӧдйӧ видлалӧм, кутшӧмъяс йитчӧмаӧсь федеральнӧй оланпасъясӧ вежсьӧмъяс пыртӧмкӧд, сы лыдын:
1) «Ӧпаснӧй производственнӧй объектъяслӧн промышленнӧй безопасносьт йылысь» 1997 во сора тӧлысь 21 лунся 116-ФЗ №-а федеральнӧй оланпасӧ сійӧ юкӧнын, кӧні дзескӧдӧма ӧпаснӧй производственнӧй объектъяс урчитӧм уджӧдан кадколаст помасьӧм бӧрын уджӧдан кадколаст нюжӧдӧмсӧ, мый йитчӧмаӧсь мусир да мусирысь вӧчӧмторъяс перйӧмкӧд, нуӧм-вайӧмкӧд да найӧс видзӧмкӧд (татшӧм объектъяс уджӧдан кадколаст ӧтчыдысь нюжӧдны позянлунӧн дас воысь абу дырджык кадколаст кежлӧ сэк, кор эм ӧпаснӧй производственнӧй объектъяс да (либӧ) ӧпаснӧй производственнӧй объект вылын вӧдитчан техническӧй устройствояс выльмӧдан либӧ вежан уджтас); 
2) «Гӧгӧртас видзӧм йылысь» 2002 во тӧвшӧр тӧлысь 10 лунся 7-ФЗ №-а Федеральнӧй оланпасӧ сійӧ юкӧнын, кӧні пыртӧма Россия Федерацияса Арктика зоналӧн мутасын мусир проводын (мусир провод участокын), кутшӧмлысь нюжӧдӧмаӧсь уджалан кадколастсӧ, мусир да мусирысь вӧчӧмторъяс киссьӧмъяс бӧрын гӧгӧртаслы, гражданалӧн олӧмлы, дзоньвидзалунлы да эмбурлы, юридическӧй кывкутысьяслӧн эмбурлы вӧчӧм лёктор бергӧдан мындасӧ арталігӧн кыпӧдан коэффициентсӧ;
3) Административнӧй инӧд торкалӧмъяс йылысь Россия Федерация кодексын сійӧ юкӧнын, кӧні кыпӧдӧны административнӧй штраплысь мындасӧ, кутшӧмӧс индӧны юридическӧй кывкутысьяслы сэк, кор киссьӧма мусир проводъясын, кутшӧмъяслысь нюжӧдӧмаӧсь уджалан кадколастсӧ, мусир киссьӧм бӧрын.
Сідзжӧ Каналан Сӧвет вӧзйӧ видлавны Россия Федерацияса сьӧмкуд кодексӧ вежсьӧмъяс пыртӧм йылысь юалӧмсӧ, кӧні урчитӧма:
1) 100 прӧчент норматив серти муниципальнӧй районъясса, муниципальнӧй кытшъясса, кар кытшъясса, кар пытшкын юклӧмӧн кар кытшъяслӧн, Россия Федерацияса субъектъяслӧн – Москва, Санкт-Петербург да Севастополь федеральнӧй тӧдчанлуна каръяслӧн гӧгӧртаслы лёктор вӧчанін серти – сьӧмкудъясӧ ва объектъяслы вӧчӧм лёктор бергӧдӧм йылысь искъяс серти мынтӧмъяс, а сідзжӧ мынтӧмъяс вуджӧдӧм, кутшӧмъясӧс мынтӧны ва объектъяслы вӧчӧм лёкторсӧ ас кӧсйӧм серти бергӧдігӧн;
2) сы могысь, медым збыльмӧдны Россия Федерацияса Федеральнӧй Собраниелӧн Россия Федерацияса Президентлысь 2021 во косму тӧлысь 21 лунся послание, лӧсьӧдны федеральнӧй сьӧмкудйын, Россия Федерация субъектъяслӧн сьӧмкудъясын да меставывса сьӧмкудъясын сьӧмкуд экологическӧй фондъяс, кутшӧмъясӧс артмӧдӧны став сикас экологическӧй штрап да мынтӧм тшӧт весьтӧ, гӧгӧртаслы вӧчӧм лёктор бергӧдӧмысь мынтӧмъяс пыртӧмӧн, индӧм фондъясысь сьӧмсӧ вӧчӧм лёктор компенсируйтӧм, вӧр-ва видзан мероприятиеяс збыльмӧдӧм да гӧгӧртас бурмӧдӧм вылӧ торъя могӧн веськӧдӧмӧн.
Индӧм периодысь Каналан Сӧветӧ шыӧдчӧмъясын авторъясыс вылынджык индӧмаяс кындзи тӧдчӧдісны татшӧм юалӧмъяс: 
Емдін районлӧн Зӧвсьӧрт посёлокса Вӧрбаза местаын школа пӧдлалӧм либӧ выль ног котыртӧм, школасӧ капитальнӧя дзоньталӧм либӧ выльӧс кыпӧдӧм;
Ухта карса Ярега посёлокын «2 №-а карса поликлиника» Коми Республикалӧн йӧзлысь дзоньвидзалун видзан канму сьӧмкуд учреждениеса юралысь врачӧн мӧд мортӧс индӧм;
Чернобыльса АС вылын авария бӧрын ІІ группаса вермытӧмлы, коді олӧ Кулӧмдін районын, Сыктывкарын оланін ньӧбӧм вылӧ оланін субсидия сетӧм; 
Печора карын олысь инвалид-колясочник дорӧ врач-отоларингологлӧн волӧм;
Луздор районса Черемкова сиктын олысь аньясӧн му юкӧм да  участок дорӧ мытшӧдтӧг пырӧмсӧ дзескӧдӧм;
Каналан Сӧветса депутатӧс Сыктывкар шӧрын олан керка вылын баннерысь, кӧні сійӧс серпасалӧма, кывкутӧмӧ кыскӧм;
«Усинскса шӧр больнича» йӧзлысь дзоньвидзалун видзан канму сьӧмкуд учреждениеса фельдшер-лаборантлы, кодлӧн стажыс 46 во, компенсацияяс, кокньӧдъяс да мукӧд мынтӧмъяс сетӧм;
2014 воын чужӧм нывкалы, коді ветлӧдлӧ коррекционнӧй детсадйӧ «сёрни сӧвмӧмын сёрмӧм» диагнозӧн, санаторно-курортнӧя бурдӧдчӧм вылӧ «Мам да кага» путёвка сетӧм;
Печора районса Кӧжва да Изъяю посёлокъясын Каналан Сӧветса депутатлӧн отсасьысьӧн уджавны позянлун татшӧм мытшӧдъяс разьӧм могысь: ёг петкӧдӧм, весалан сооружениеяслӧн уджалӧм, гӧгӧртас няйтсьӧдӧм, абу ыджыд мусир киссьӧмъяс бырӧдӧм да с.в.;
полиция органъяслӧн уджын отсалӧм, кутшӧмъяс шыӧдчысьлӧн видзӧдлас серти, оз збыльмӧдны Сыктыв районса Визин сиктын ДТП кузя материал видлалӧм серти ассьыс уджмогъяссӧ;
Воркута карын мирӧвӧй ёрдысьяслӧн чинъяс вылӧ индӧм йылысь Каналан Сӧветлӧн шуӧмъяслысь эскӧдӧм копияяссӧ сетӧм;
гражданалӧн лыд йылысь юӧр сетӧм, кодъяс шыӧдчисны субъектлӧн оланпас пыртысь органӧ кад арталан ӧнія система вежӧм йылысь корӧмӧн;
Коми Республикалӧн 100 во тыригкежлӧ дасьтӧм небӧгъяс лэдзӧм да паськӧдӧм. Зосима Васильевич Паневлӧн рӧдвужыс лӧсьӧдӧмаӧсь сылӧн нэмджынся уджлы сиӧм «Человек-эпоха» небӧг. Зосима Васильевич война бӧрын веськӧдліс Коми АССР-са Министръяс Сӧветӧн, а сэсся вӧлі Коми Республикаса Медвылыс Сӧветлӧн Президиумӧн Веськӧдлысьӧн. Коми Республикалӧн Медвылыс Сӧветса вӧвлӧм депутат В.А. Милицынлӧн авторство улын небӧгъяс, кӧні хронология серти опишитӧма республикаын дзоньнас да «Мылдін» районын торйӧн 1990-ӧд вояссянь 2020 воясӧдз вӧвлӧм лоӧмторъяссӧ;
материальнӧй отсӧг сетӧм: Усинск карса Лыжавом сиктса детсадйын уджалысьяслы да бать-мамлы 7 сюрс шайт мында сьӧм вичмӧдӧма неыджыд музей лӧсьӧдӧм вылӧ, медым водзӧ пырӧдчыны «ЛУКОЙЛ» публичнӧй акционер котырлӧн социальнӧй да культура проектъяслӧн конкурсӧ «Коми керка» детсадйын мини-музей лӧсьӧдӧм» проектӧн; Кӧрткерӧс районса Шойнаты сиктын олысьлы электричество, пес да кӧлуй вылӧ; «Кулӧмдінса клубъяслӧн шӧр система» муниципальнӧй сьӧмкуд культура учреждениеса филиаллӧн Шӧръяг посёлокысь «Непоседы» челядьлӧн хореографическӧй ансамбльлы Парижын Мариус Петип нима хореографическӧй искусство серти войтыркостса конкурсӧ пырӧдчӧм вылӧ да мукӧд.
Каналан Сӧветӧн Веськӧдлысь С.А. Усачев сетіс тшӧктӧмъяс 338 гижӧда шыӧдчӧм серти, Каналан Сӧветӧн Веськӧдлысьӧс Медводдза вежысь А.П. Макаренко – 3, Каналан Сӧветӧн Веськӧдлысьӧс вежысь В.А. Косов – 5, Каналан Сӧветӧн Веськӧдлысьӧс вежысь В.В. Жиделева – 1, Каналан Сӧветӧн Веськӧдлысьӧс вежысь – С.В. Артеев – 1 шыӧдчӧм.
Оланпастэчас да меставывса асвеськӧдлӧм серти комитет видлаліс 10 шыӧдчӧм, на пиысь 9 Каналан Сӧветса юрнуӧдысьяслӧн тшӧктӧм серти; социальнӧй политика комитет – 19 шыӧдчӧм, на пиысь 16 тшӧктӧм серти; сьӧмкуд, вот да экономическӧй политика серти комитет – 9 шыӧдчӧм, на пиысь 8 тшӧктӧм серти; вӧр-ва озырлун, вӧр-ваӧн вӧдитчӧм да экология серти комитет – 341 шыӧдчӧм, на пиысь 337 тшӧктӧм серти; оланін да коммунальнӧй овмӧс юалӧмъяс серти пыр уджалысь комиссия – 10 шыӧдчӧм; йӧзлысь дзоньвидзалун видзан, вынйӧр сӧвмӧдан да спорт юалӧмъяс серти пыр уджалысь комиссия – 10 шыӧдчӧм, на пиысь 9 тшӧктӧм серти; Уджаланарт да депутатлӧн этика серти пыр уджалысь комиссия – 5 шыӧдчӧм тшӧктӧм серти; 
Каналан Сӧветса Аппаратӧн Юрнуӧдысь А.В. Патрушев видлаліс 9 шыӧдчӧм, на пиысь 2 – тшӧктӧм серти.
Пыдісянь видлалӧм могысь Каналан Сӧветса чина йӧз ыстісны 46 гижӧда шыӧдчӧм Коми Республикаса олӧмӧ пӧртысь власьт органъясӧ, Коми Республикаса прокуратураӧ, республикаын муниципалитетъяслӧн администрацияясса чина йӧзлы.
	Перевод словосочетаний для диаграммы 1

	Письма, поступившие в форме электронного документа; 87 %
	Электроннӧй документӧн воӧм письмӧяс; 87 %

	Перевод словосочетаний для диаграммы 2

	Государство, общество, политика
	Канму, йӧзкотыр, политика

	Социальная сфера
	Социальнӧй юкӧн

	Экономика
	Экономика

	Оборона, безопасность, законность
	Оборона, безопасносьт, оланпаслун

	Жилищно-коммунальная сфера
	Оланін да коммунальнӧй овмӧс юкӧн

	Природные ресурсы и охрана окружающей среды 
	Вӧр-ва озырлун да гӧгӧртас видзӧм

